Avgerð frá 17.04.2002
J. nr. 99S01-0086 86/01
Evni: Millumrokning, skuldareftirgeving, frádráttur fyri hall
Fyrning
§ 25 í skattlógini
· Samandráttur:
T&S hækkaði skattskyldugu inntøkuna hjá skattgjaldara fyri 1994 við kr. 190.131, sum var vegna millumrokning við partafelag. Hesa upphædd skyldaði skattgjaldarin til partafelagið, og henda upphædd var skattgjaldarans partur av kr. 1.304.229. Samstundis varð inntøkan fyri 1991 lækkað tilsvarandi. T&S vildi ikki geva skattgjaldaranum frádrátt fyri hall (kr. 118.954) við sølu av hansara partsreiðaríparti í partasreiðaríi til partafelagið í 1989, tí frádrátturin var fyrnaður.
Henda avgerð varð kært til kommunalu skattakærunevndina. Millumrokningin uppá kr. 190.131 stóst av, at skattgjaldarin í 1989 seldi sín part í partsreiðarínum til partafelagið, og í 1994 varð felagið tvingsilsavtikið. Í samband við søluni í 1989 av skattgjaldarans parti fekk hann eitt skattligt tap uppá kr. 118.955, sum hann ongantíð hevði fingið drigið frá. T&S førdi fram at tapið frá 1989 ikki kundi dragast frá, men at inntøkuføringin við millumrokningini ikki var fyrnt, tí ikki fyrrenn í 1994 kundi tað endaliga staðfestast, at upphæddin ikki bleiv afturgoldin. Skattgjaldarin førdi fram, at skattliga hallið og millumrokningin hava samband við somu dispositión, og ger T&S broytingar, so hevur skattgjaldarin eisini rætt til at gera broytingar.
Skattakærunevndin staðfesti avgerðina hjá T&S um at skattskylduga inntøkan hjá skattgjaldaranum varð hækkað við 190.131 kr., men at skattgjaldarin ikki kundi fáa skattliga frádrátt fyri hall av søluni uppá 118.955 kr., tí tað nú var fyrnað.
Henda avgerð varð kærd til landsskattakærunevndina. Kærunevndin vísti á, at hon í 2000 hevði viðgjørt tvey líknandi mál og at hetta varð viðgjørt á sama grundarlagi. Í roknskapinum hjá partafelagnum fyri 1989 og avtalu partanna millum framgekk, at í samband við at felagið í 1989 keypti skattgjaldarans partsreiðarípart í partsreiðarínum fyri kr. 408.163, yvirtók felagið ein størri part av skuld hansara í partsreiðarínum enn avtalaði keypsprísurin soleiðis, at skattgjaldarin kom at skylda 190.131 kr. (millumrokningin). Tá ið felagið varð tvingsilsavtikið í 1994 fekk skattgjaldarin eina skuldareftirgeving. Um henda skuldareftirgeving er skattskyldug er út frá eini meting, um eftirgivna kravið hevði nakað virði ella ikki. Sæst skuldareftirgevingin ikki at vera grundað á fíggjarligu viðurskiftini hjá skuldaranum, kann eftirgevingin vera skattskyldug, tí skattgjaldarin fær ein fíggjarligan fyrimun, sum sambært § 25 í skattalógini er skattskyldugur. Um henda eftirgeving í hesum førinum er skattskyldug ella ikki, er tengd at fíggjarligu viðurskiftunum hjá skattgjaldaranum í 1994. Eginognin í 1994 sambært sjálvuppgávu er uppgivin til kr. 159.087. Gjaldsevnini hjá skattgjaldaranum mugu tí metast at vera so mikið góð, at eftirgevingin ikki kann grundast á vánalig ella manglandi gjaldsevni. Kravið uppá 190.131 hevur tí fult virði, og eftirgevingin av kravinum er tí skattskyldug. Landsskattakærunevndin staðfesti tí avgerðina hjá kommunalu skattakærunevndini.
Viðvíkjandi frádrátti fyri tap uppá 118.954 kr. heldur landsskattakærunevndin at við tað at hallið má metast at hava samband við tær inntøkuhækkingar, sum málið snýr seg um, metir landsskattakærunevndin, at málið eigur at vera loyst sum ein heild. Galdandi skattalóggáva hevur ikki nakra avmarking í mun til, nær skattavaldið eftir áheitan skattgjaldarans kann taka álíkning uppaftur og gera broytingar til fyrimuns fyri skattgjaldarans. Ávísingin hjá skattavaldinum til 1908-lógina um fyrning kann tykjast ivasom, tí lógin nevnir bert skattkrøv, ið tað almenna hevur og ikki umvent. Harumframt viðførir 1908-lógin um fyrning ei heldur, at skattavaldinum er álagt at gera fyrning galdandi. Tí at gera fyrningarinnsigilsi galdandi er ikki ein lógarásett skylda men eitt val. Nær fyrning verður gjørd galdandi frá tí almenna, átti tí altíð at verið ein meting av teim ítøkiligu umstøðunum.
Landsskattakærunevndin heldur tí, at grundgevingin hjá skattavaldinum fyri at gera fyrning galdandi í hesum føri er skeiv, tí kravið frá skattgjaldaranum um frádrátt má metast at viðvíkja somu atgerð, sum førir til, at hann fær eina millumrokning við partsreiðaríið.
Hartil kemur, at Landsskattakærunevndin metir, at skattavaldið ikki hevur framt nakra grundaða meting av, um fyrning kann og skal gerast galdandi í hesum føri.
Tí avgjørdi Landsskattakærunevndin at heimvísa álíkningina hjá skattgjaldaranum fyri 1989 til nýggja viðgerð hjá álíkningarvaldinum. 

Málslýsing:
Málið snýr seg um álíkningina hjá skattgjaldari fyri 1989, 1991 og 1994 og hevur samband við millumrokning hansara við partsreiðaríið, har Toll- og Skattstovan við skrivi frá 12.01.98 hevur broytt skattskyldugu inntøkuna hjá skattgjaldaranum soleiðis:

	1994

	Skattskyldug inntøka
samb. sjálvuppgávu 
	443.038,00 kr.

	+ tygara partur av 1.304.229,38
	

	samb. bræv frá advokati
	190.131,00 kr.

	Skattskyldug inntøka broytt til
	633.169.00 kr.

	Samstundis varð inntøkan fyri 1991 lækkað tilsvarandi.


Í sama skrivi var eisini fráboðað, at Toll- og Skattstovan ikki er sinnað at geva kæraranum frádrátt fyri hall (118.954,64 kr.) við sølu av hansara partsreiðaríparti í partsreiðarínum til partafelagið í 1989, tí frádrátturin er fyrnaður.

Avgerðin hjá Toll- og Skattstovuna varð kærd til Kommunalu skattakærunevndina, sum við skrivi dagfest 30. november 1999 fráboðaði avgerð í málinum og staðfesti skattsetingina, sum Toll- og Skattstovan hevði framt.

Kommunala skattakærunevndin lýsir málið soleiðis:

"Í skrivi dagfest 18/11-1998 kæra tygum um, at Toll- og Skattstova Føroya hevur hækkað skattskyldugu inntøkuna hjá klienti tygara, skattgjaldaranum fyri árið 1994.

	Hækking 1994

	Skattskyldug inntøka
sambært innsenda sjálvuppgávu
	443.038

	+ hækking, inntøkuføring av
millumrokning við partsreiðarí ið
	190.131

	Skattskyldug inntøka eftir broyting
	633.169


Hækkingin stavar frá, at skattgjaldaranum frá 1989 hevur skyldað partsreiðarínum kr. 191.131, og tá felagið í 1994 varð tvingsilsavtikið í Skiftirættinum, var skuldin ikki afturgoldin. T&S hevur tí í 1997 avgjørt at hækka inntøkuna hjá skattgjaldaranum í 1994 við kr. 190.131.

Frágreiðing um málið
Málið byrjaði við, at T&S í apríl 1997 kannaði roknskapirnar hjá partsreiðarínum og kom í hesum sambandi fram til, at skattgjaldarin hevði eina millumrokning við felagið uppá kr. 182.608. T&S bað skattgjaldaran um frágreiðing/skjalprógv um málið, og tað vísti seg, at røtt upphædd var kr. 190.131.

Skattgjaldarin seldi í 1989 sín part í partsreiðarí num til partafelagið, og í hesum sambandi fekk hann eina millumrokning við partafelagið uppá kr. 190.131. Sølan hevði samband við eina roynd at rekonstruera felagið, men endin var, at skipið, sum felagið átti, varð selt á tvingsilssølu í 1991. Í 1994 varð felagið tvingsilsavtikið.

T&S hevur í broytingarskrivi frá 27/8-97 hækkað skattskyldugu inntøkuna í 1991 við kr. 190.131, men í broytingarskrivi frá 12.01.98 verður nýggj broyting framd, soleiðis at hækkingin skal vera í 1994 og ikki í 1991. T&S sigur, at fyrra broytingin var gjørd á skeivum grundarlag, við tað at tað var ikki fyrr enn í 1994, at full vissa fekst fyri, at peningurin ikki bleiv afturgoldin til felagið.

Í samband við fyrru hækkingina til skattskyldugu inntøkuna í 1991, hevur kærarin yvirfyri T&S ført fram, at skattligu viðurskiftini fyri inntøkuárið 1991 eru fyrnd, bæði sambært vanligu 5-ára regluni og sambært skattalógini § 96, stk. 2.

Kærarin hevur yvirfyri T&S ført fram, at skattgjaldarin í samband við søluna av sínum parti í 1989 staðfesti eitt skattligt tap uppá kr. 118.955, sum ongantíð er frádrigið í skattligu uppgerðunum hjá honum. Kærarin metir, at um málið viðv. millumrokningini ikki er fyrnt, so eigur skattgjaldarin at kunna draga tapið frá 1989 frá.

T&S førir fram, at tapið frá 1989 ikki kann dragast frá, tí tað er fyrnt, og at inntøkuføringin viðv. millumrokningini ikki er fyrnt, tí ikki fyrr enn í 1994 var endaliga staðfest, at millumrokningin ikki bleiv afturgoldin.

Frágreiðing um kæruna
Tygum føra í kæruni fram, at skattakravið er fyrnt, tí inntøkan viðvíkur inntøkuárinum 1989 og subsidiert, at millumrokningin eigur at verða skattað í 1991, og at tað ongantíð kann koma uppá tal at inntøkuføra millumrokningina í 1994, tí tvingsilsavtøkan av partafelagnum einki hevur við skattskyldugu inntøkuna hjá skattgjaldaranum at gera.

Víst verður á, at tað at felagið verður tvingsilsavtikið í 1994 er júst ein staðfestan av, et eingi aktiv eru í felagnum, tvs. at felagið um hetta mundið ikki hevur nakað krav mótvegis skattgjaldaranum, og tí er púra burturvið at siga, at hetta av sær sjálvum skal hava sum avleiðing, at millumrokningin skal inntøkuførast í 1994. At felagið verður tvingsilsavtikið sigur einki um, nær greitt hevur verið millum partarnar, at millumrokningin ikki skuldi afturrindast.

Tygum føra eisini fram, at skattliga hallið og millumrokningin hava samband við somu dispositión, og tá T&S kemur aftur um aftur og fremur broyting, so hevur skattgjaldarin eisini rætt til at krevja broytingar gjørdar.

Kærarin metir, at framferðarhátturin hjá T&S, Økinum er burtur úr vón og viti og samsvarar ikki við áralangt praksis á hesum øki.

Skattakærunevndin førir fram
Skattgjaldarin skyldar partafelagnum kr. 190.131. Tað hevur verið vanlig mannagongd, at T&S hevur skattað skattgjaldarar, sum hava lænt pening frá einum partafelag. Einki skjal er í málinum, sum vísir, at felagið hevur slept kravinum. Í seinasta lagi í 1994 er tað vorðið greitt, at skuldin ikki skuldi gjaldast. Nevndin metir tí, at T&S kann krevja, at skuldin verður inntøkuførd hjá skattgjaldaranum í seinasta lagi hetta árið. Skattgjaldarin hevur ikki sjálvur tikið nakað stig til at inntøkuføra skuldina fyrr, og tí kann nevndin einki gera við krav hansara um, at inntøkuføringin verður flutt til 1991.

Hallið av søluni í 1989 uppá kr. 118.955 kundi verið drigið frá søluárið, men sambært T&S er tað nú fyrnað. Sjálvt um skattgjaldarin átti at havt fingið hallið frá, dugir nevndin ikki at síggja, at nøkur heimild nú er til at loyva hesum.

Í brævi dagfest 9. september 1991 boðaði nevndin tykkum frá, hvørja niðurstøðu hon var komin til í málinum. Nevndin hevur ikki móttikið fleiri upplýsingar í málinum, og hevur nevndin tí tikið hesa

Avgerð - at avgerðin hjá T&S verður staðfest."

Hesa avgerð hevur advokaturin hjá skattgjaldarin við skrivi dagfest 08.12.99 kært til Landsskattakærunevndina.

Kærarin og advokatur hansara gera galdandi:
Í kæruni verður víst til, at málið snýr seg um somu viðurskifti sum skattamálini hjá skattgjaldara II j.nr. 99S01-0030 og skattgjaldara III j. nr. 99S01-0031. Somu sjónarmið, sum vóru gjørd galdandi í nevndu málum, verða tí eisini gjørd galdandi í hesum máli t.e. stórt sæð somu grundgevingar, sum førdar eru fram í sambandi við viðgerðina í kommunalu skattakærunevndini.

Í samband við fyrireikingarnar til viðgerðina í Landsskattakærunevndini hevur advokaturin tó í skrivi dagfest 14.01.02 fráboðað, at kærarin sum so ikki ætlar at mótmæla inntøkuføringini av millumrokningini við partafelagið, men at hann krevur at fáa somu rættindi sum hinir partsreiðararnir í partsreiðarínum, nevniliga at hann fær loyvi at draga hallið í samband við søluna frá skattskyldugu inntøku sínari í 1989. Sambært uppgerð frá grannskoðara er talan um eitt tap uppá 118.954,65 kr.

Advokaturin vísir í hesum sambandi eisini á, at tá skattavaldið so nógv ár aftaná fremur broyting, so hevur skattgjaldarin sambært siðvenju eisini rætt til at krevja broyting, og hetta má í hvussu so er verða galdandi, tá broyting hevur beinleiðis samband við tað hækking, sum skattavaldið hevur gjørt.

Advokaturin sigur seg annars ikki hava viðmerkingar til ta uppgerð av eginognini hjá kæraranum, sum Toll- og Skattstovan hevur gjørt.

Á fundi í Landsskattakærunevndini 17.04.02 greiddi advokatur kærarans frá málinum. Hann gjørdi galdandi, at skattgjaldarin sambært galdandi skattalóggávu hevur rætt til frádrátt fyri tað tap, sum uppstóð í samband við søluna av skipinum, og at fyrning eigur ikki at verða gjørd galdandi móti frádráttarrættinum. Hetta grundaði hann við at vísa á líkskaparsetningin, og at hinir partsreiðararnir høvdu fingið frádrátt, og at kravið um frádrátt verður aktuelt fyri kæraran, tá skattavaldið setir fram krav um skatting av millumrokningini. Tapið og millumrokningin koma av somu atgerð, og krøvini hjá skattavaldinum um skatting av millumrokningini og krav kærarans um frádrátt fyri tapi eru tí at meta sum konneks krøv. Sambært advokatin er siðvenja fyri at síggja burtur frá fyrning í slíkum førum.

Toll- og Skattstovan ger galdandi:
Toll- og Skattstovan, Stýrið vísir til tað frágreiðing, sum Toll- og Skattstovan, Øki hevur latið í samband við kæruviðgerðina í kommunalu skattakærunevndini.

Sum ískoytisupplýsing hevur Toll- og Skattstovan, Stýrið sent Landsskattakærunevndini uppgerð av eginognini hjá kæraranum fyri árini 1994 og 1995. Hendan vísir, at eginognin pr. 31.12. var hendan:

	
	1994
	1995

	Innistandandi
	3.834,53
	26.922,79

	Kontant
	0,00
	0,00

	Fastogn + leysafæ
	420.000,00
	420.000,00

	Partabræv
	0,00
	60.000,00

	
	423.834,53
	506.922,79

	Skuld
	264.746,69
	235.984,76

	Eginogn
	159.087,84
	270.938,03


Á fundi í Landsskattakærunevndini 17.04.02 endurtók umboð fyri Toll- og Skattstovuna pástandin um fyrning og vísti til eina analogi av 1908-lógini um fyrning.

Viðmerkingar frá Landsskattakærunevndini og avgerð:
Av roknskapinum hjá partafelagnum fyri 1989 og sáttmálanum millum skattgjaldaran og felagið frá 16. januar 1989 framgongur, at í samband við, at partafelagið í 1989 keypti hansara partsreiðarípart í partsreiðarínum fyri 408.163,37 kr., yvirtók felagið ein størri part av skuld hansara í partsreiðarínum enn avtalaði keypsprísurin, soleiðis at skattgjaldarin kom at skylda eina millumrokning, sum pr. 31.12.1991 var kr. 190.131 kr.

Eingin avtala sæst at vera um, nær og hvussu hendan skuldin skuldi afturgjaldast ella avdragast, og eingi skjøl eru framløgd, sum prógva, at peningastovnur hevur eftirgivið hendan partin av skuldini, áðrenn felagið yvirtók skuldina. Ei heldur eru prógv fyri, at skuldin er goldin ella eftirgivin, áðrenn felagið varð tvingsilsavtikið í 1994.

Landsskattakærunevndin leggur tí til grund fyri avgerð síni, at skattgjaldarin skyldaði partafelagnum 190.131 kr., tá felagið varð avtikið í 1994, og at ognarar í samband við tvingsilsavtøkuna ikki hava gjørt vart við seg fyri at fáa skuldina innkravda frá honum. Av hesum og tá annað ikki er prógvað, er Landsskattakærunevndin av tí áskoðan, at skuldareftirgevingin má metast at vera farin fram í 1994, eins og tað eisini er staðfest í dómi í Føroya Rætti BS 707/2000. Tá álíkningin er fráboðað í 1998, er nevndin av tí áskoðan, at tað ikki er relevant at viðgera spurningin um 5 ára fyrningarreglurnar. Hesum viðvíkjandi kann eisini vera víst til BS 707/2000.

Skuldareftirgeving kann, serstakliga tá talan sum í førinum hjá skattgjaldaranum er um einstaka eftirgeving t.v.s. eftirgeving bert frá einum ognara, verða skattaskyldug. Skattskyldan er tengd at eini meting av, um eftirgivna kravið hevði nakað virði ella ikki. Tað vil siga, at sæst eftirgevingin ikki at vera grundað á fíggjarligu viðurskiftini hjá skuldaranum, kann eftirgevingin vera skattskyldug út frá sjónarmiðnum um, at skuldarin við eftirgevingini fær ein fíggjarligan fyrimun, sum er skattskyldugur sambært reglunum í § 25 í skattalógini.

Spurningurin, um skuldareftirgevingin hjá skattgjaldaranum er skattskyldug ella ei, er tí tengdur at, hvussu fíggjarstøðan hjá skattgjaldaranum var í 1994.

Sambært upplýsingunum, sum skattavaldið hevur latið Landsskattakærunevndini um fíggjarstøðuna hjá skattgjaldaranum, hevði hann pr. 31.12.1994 eina positiva eginogn uppá 159.087,84 kr. Sambært sjálvuppgávuni hjá skattgjaldaranum var skattskylduga inntøka hansara í 1994 kr. 443.038.

Eginognin fyri 1994, sum er uppgjørd eftir ognaruppgerðini hjá skattgjaldaranum, er tá uppgjørd soleiðis:

	Innistandandi
	3.834,53
	

	Kontant
	0,00
	

	Fastogn + leysafæ
	420.000,00
	(fastogn 400.000 kr.)

	Partabrøv
	0,00
	

	
	423.834,53
	

	Skuld
	264.746,69
	

	Eginogn
	159.087,84
	


Tá ognaruppgerðirnar (fíggjarstøðan) aloftast ikki eru gjørdar út frá verunliga marknaðarvirðinum fyri eitt nú fastognir og leysafæ, kunnu ognaruppgerðir latnar skattavaldinum ikki uttan víðari leggjast til grund fyri verunligu eginognini. Tað er tó lítið sannlíkt, at eitt fastognavirði uppá 400.000 kr. er sett ov høgt, og eginognin má tí metast at vera í minsta lagi 159.087,84 kr.

Út frá upplýsingunum um inntøku, skuld og eginogn í 1994 eru gjaldsevnini hjá skattgjaldaranum so mikið góð, at eftirgevingin ikki kann sigast at vera grundað á vánalig ella manglandi gjaldsevni. Kravið uppá 190.131 kr., sum partafelagið hevði mótvegis skattgjaldaranum, má tí metast at hava fult virði. Eftirgevingin av kravinum er tí skattskyldug.

Vísandi til hesi viðurskifti avgjørdi Landsskattakærunevndin at staðfesta avgerðina hjá Kommunalu Skattakærunevndini viðvíkjandi álíkningini fyri 1994.

Viðvíkjandi frádrátti fyri tapið uppá 118.954,65 kr. í samband við søluna av partsreiðarínum í 1989, so kundi hetta verðið drigið frá søluárið t.v.s. í 1989. Men sambært skattavaldinum so missir skattgjaldarin hendan rætt, tí krav hansara um frádrátt er fyrnað. Landsskattakærunevndin er samd við skattavaldið í, at var frádráttarrætturin ivasamur og snúði málið seg bert um hallið frá 1989, so kundi fyrning verið ein relevantur faktorur, sum gevur skattavaldinum grundarlag fyri at nokta uppafturtøku av álíkningini fyri 1989.

Men tá hallið má metast at hava samband við tær inntøkuhækkingar, sum hetta mál snýr seg um, og skattavaldið er samt við kæraranum í, at álíkningin fyri 1989 er skeiv, er tað áskoðanin hjá Landsskattakærunevndini, at málið eigur at vera loyst sum ein heild, og tá eiga formligar forðingar ikki at verða gjørdar galdandi móti frádráttarrættinum hjá skattaborgaranum, uttan talan er um beinleiðis lógarásetingar.

Galdandi skattalóggáva sæst ikki at innihalda nakrar avmarkingar í mun til, nær skattavaldið eftir áheitan frá skattgjaldara kann taka álíkning uppaftur og gera broytingar til fyrimuns fyri skattgjaldara. Ávísingin hjá skattavaldinum til 1908-lógina um fyrning kann tykjast ivasom, tí lógin nevnir bert skattkrøv, ið tað almenna hevur og ikki umvent. Harumframt viðførir 1908-lógin um fyrning ei heldur, at skattavaldinum er álagt at gera fyrning galdandi. Tí at gera fyrningarinnsigilsi galdandi er ikki ein lógarásett skylda men eitt val. Nær fyrning verður gjørd galdandi frá tí almenna, átti tí altíð at verið ein meting av teim ítøkiligu umstøðunum.

Advokatur kærarans hevur gjørt galdandi, at siðvenja er ikki at gera fyrning galdandi móti kravi frá skattgjaldara um broyting í álikningini, um krøvini hjá honum standast av hækkingum, sum skattavaldið hevur gjørt. Siðvenjan er ikki prógvað men ei heldur afturvíst av skattavaldinum. Men at so er, t.d. viðvíkjandi avskrivingum, framgongur av rundskrivi frá nr. 2 frá 22. mai 1997 frá Toll- og Skattstovuni.

· Landsskattakærunevndin er av tí áskoðan, at grundgevingin hjá skattavaldinum fyri at gera fyrning galdandi í hesum føri er skeiv, tí kravið frá skattgjaldaranum um frádrátt má metast at viðvíkja somu atgerð, sum førir til, at hann fær eina millumrokning við partafelagið.
Hartil kemur, at Landsskattakærunevndin metir, at skattavaldið ikki hevur framt nakra grundaða meting av, um fyrning kann og skal gerast galdandi í hesum føri.
Tí avgjørdi Landsskattakærunevndin at heimvísa álíkningina hjá skattgjaldaranum fyri 1989 til nýggja viðgerð hjá álíkningarvaldinum. 

